
Sou Wout Endepandans
LEKTI #1
Non: ________________________

Dat: _________________________


SS.7.CG.1.5 Eksplikasyon pou Kritè Referans 1: Elèv yo pral trase relasyon kòz ak efè yo ant règleman britanik yo, repons Grand Bretay te bay a doleyans kolon yo te pote ak pwosesis pou ekri Deklarasyon Endepandans lan (pa egzanp Lwa sou Tenb lan, Lwa sou Lojman an, Lwa Deklaratwa yo, Lwa Townshend yo, Lwa sou Te a, Lwa Entolerab yo).







Pandan Gè pou Konkèt la, Anglè yo te goumen ak Fransè yo pou gen kontwòl tè ki alwès koloni yo. Kolon yo te soutni Anglè yo epi yo te goumen nan lame yo a. Anglè yo te gen viktwa nan gè a, men gè a te kite Anglè yo ak anpil dèt pou yo peye. Angletè te itilize koloni yo pou yo te ranmase lajan pou peye dèt yo. Wa George III ak Palman te deside ke pi bon fason pou ranmase lajan se te fè kolon yo peye taks. Lè yo te deside fè sa a, kolon yo pa te gen reprezantasyon nan Palman Anglè a.
Wa George ak Palman an te adopte plizyè lwa ki fè kolon yo peye taks sou byen yo ak sèvis yo. Youn ladan yo se te Lwa sou Tenb lan, ki fè peye taks sou tout materyèl ki enprime tankou jounal yo, dokiman legal yo; ak kat pou jwe yo. Kolon yo te wè sa a te enjis paske yo te voye taks yo ale dirèkteman bay gouvènman Anglè a, pa nan gouvènman koloni yo. Yo te kòmanse òganize ak fè konnen plent yo (doleyans yo) genyen kont wa a ak Palman an. Kolon yo te voye yon petisyon bay wa a tou ki te deklare ke: 1) se sèlman asanble lejislatif koloni yo ki ta ka fè kolon yo peye taks ak 2) fè peye taks san reprezantasyon vyole dwa kolon yo.
Palman an te revoke Lwa sou Tenb lan, men li te adopte Lwa Deklaratwa a, ki te deklare ke otorite Palman Britanik lan enkli koloni yo; epi li te gen pouvwa pou l fè lwa ki aplike pou kolon yo paske yo se sijè Britanik. Lòt taks yo te adopte ankò se te Lwa sou Lojman an. Palman te bay asanble lejislatif kolonyal yo lòd pou yo fòse kolon yo akeyi ak nouri sòlda britanik yo lakay yo. Palman an te adopte Lwa Townshend yo tou, ki fè peye taks sou atik yo tankou te, vit, plon, ak penti. Kolon yo te deside pou yo bòykote, sa vle di yo te refize achte plizyè atik yo fè peye taks sou yo. Yo te kontinye fè konnen opinyon yo kont mezi Palman an te pran. Tansyon yo te kontinye monte jiskaske manifestasyon yo ki te fèt nan Boston te vin vyolan lè sòlda Britanik yo te panike, epi yo te tire ak touye plizyè moun, yon ensidan yo te vin konnen sou non Masak Boston lan.
Kèk nan lwa Palman an te adopte yo te ale pi lwen pase fè peye taks, tankou Lwa sou Te a, ki te otorize British East India Company an monopolize komès te a nan koloni yo; sa te lakòz Boston Tea Party a, ki te yon evènman kote kèk kolon yo ki te degize tankou Amerendyen yo te monte abò twa bato komès te nan Pò Boston an epi yo te jete 342 baril te nan lanmè Pò Boston an. Yon lòt lwa ki te ale pi lwen pase fè peye taks ankò se te Lwa Koyèsiv yo (yo konn rele tou Lwa Entolerab yo). Kòm repons a Lwa sou Te a, lwa sa a te fèmen pò Boston an pou bato yo pa ta ka antre nan pò a pou vin livre machandiz yo epi li te fèmen kèk nan asanble lejislatif kolonyal yo. Kolon yo te rete lwa sa "entolerab" paske yo pa te kapab kontinye sibi enjistis monak Britanik lan ankò. 
Relasyon ant Angletè ak koloni yo te vin deplizanpli pi mal a mezi Palman an t ap adopte lwa sa yo nan koloni yo epi kolon yo te kontinye opoze Palman an. Kolon yo te òganize, yo te ekri petisyon, epi yo te revandike kont lwa yo, men avèk letan kèk nan aksyon yo te vin vyolan. Yo te kòmanse fòme yon milis pou goumen kont twoup lame Anglè yo ki nan koloni yo.
An janvye 1776, Thomas Paine te pibliye Common Sense. Depliyan (ti liv) sa a te kritike Wa George III epi li te agimante ke koloni yo ta dwe endepandan de Angletè. Kèk mwa pi ta, Thomas Jefferson te ekri Deklarasyon Endepandans lan, epi Kongrè Kontinantal la te apwouve l fòmèlman nan dat 4 jiyè 1776.

byen - machandiz oswa objè pou vann oswa fè komès
monopoli - tout kontwòl nèt sou yon sèvis oswa yon pwodui
Palman - asanble lejislatif Anglè a
revoke - anile oswa abwoje
taks - lajan yon gouvènman fè peye pou deseri enstalasyon oswa sèvis presi

